
Björg Kjartansdóttir  deildarsérfræðingur Félagsmálaráðuneyti bjorg.kjartansdottir@fel.stjr.is
Aðstæður barna hjá dagmæðrum: Niðurstöður könnunar félagsmálaráðuneytis 2001
Dagana 10. og 11. desember sl. lét félagsmálaráðuneytið gera könnun á aðstæðum dagmæðra í landinu. Ákveðið var að gera könnunina í sveitarfélögum með 1000 íbúa eða fleiri. Tilefni könnunarinnar var fyrst og fremst að afla upplýsinga um fjölda barna hjá einstökum dagmæðrum og hvort farið væri eftir reglugerð um daggæslu barna í heimahúsum nr. 198/1992 hvað það varðar.

Helstu punktar úr niðurstöðum
· 2.350 börn eru í daggæslu í heimahúsum. 

· 461 dagmóðir starfar við daggæslu barna í heimahúsum.

· 216 börn eru umfram leyfilegan fjölda í daggæslu á einhverjum tíma dagsins eða 9% af heildarfjölda barna í gæslu.

· 149 dagmæður hafa börn umfram leyfilegan fjölda á einhverjum tíma dagsins eða 34% af heildarfjölda dagmæðra.

Ákvæðum í reglugerð um daggæslu barna í heimahúsum er ekki fylgt eftir sem skyldi. Dagmæður hafa börn í gæslu umfram leyfilegan fjölda, og í mörgum tilvikum fá dagmæður leyfi til starfans án þess að hafa uppfyllt öll skilyrði sem þurfa að vera fyrir hendi eins og sakavottorð, skoðun eldvarnareftirlits og slysatryggingu. 

Hverju kann þetta að sæta? Þeir sem veita leyfi ættu að hafa það í hendi sér að veita ekki leyfi nema öll skilyrði hafi verið uppfyllt. Það ætti ekki að þurfa að veita leyfi áður en dagmóðir hefur sýnt fram á að hún hafi slysatryggingu fyrir börn í daggæslu, skilað inn saka- og læknisvottorði. Það gæti verið að starfsmenn eldvarnareftirlits anni ekki skoðun á heimilum dagmæðra og ekki þyki sanngjarnt að leyfi til dagmæðra þurfi að líða fyrir þær sakir, en í slíkum tilvikum ætti það að vera á ábyrgð umsjónaraðila sveitarfélaga að tryggja að ekki verði óeðlilegur dráttur á skoðun eldvarnareftirlits. 

Ljóst er að auka þarf samstarf umsjónaraðila, foreldra og dagmæðra til að sporna við brotum á ákvæðum reglugerðar um daggæslu barna í heimahúsum. Til að tryggja að aðbúnaður barna í daggæslu verði eins og best verður á kosið þurfa allir þessir aðilar að vera meðvitaðir um ábyrgð sína og skyldur. Fræðsla til verðandi dagforeldra er því einkar mikilvæg. 

Fyrirlesari: Guðrún Reykdal verkefnastjóri  gudrunr@fel.rvk.is Félagsþjónustunni í Reykjavík 
Starfsánægja - Samskipti starfsmanna og stjórnenda
Hér er um að ræða fyrstu könnunina á starfsánægju sem nær til allra starfsmanna Félagsþjónustunnar í Reykjavík.  Að meðaltali störfuðu 1108 starfsmenn í mánuði hverjum hjá Félagsþjónustunni á síðasta ári.  Svörun í könnuninni er um 40%.

84% svarenda telja góðan starfsanda í þeim vinnuhópi sem þeir tilheyra, 58% segja að ágreiningur á vinnustaðnum sé ræddur opinskátt og 75% svarenda segjast hafa frelsi til að taka sjálfstæðar ákvarðanir í starfi.  

60% svarenda segja yfirmann sinn hrósa sér fyrir vel unnin störf.  82% svarenda bera fyllsta traust til yfirmanns síns og 88% segja yfirmann sýna viðkomandi skilning þegar hann/hún þarf að sinna fjölskyldu- og einkamálum.

42% starfsmanna telja sig hafa sveigjanleika í starfi en með sveigjanleika er átt við að starfsmaður ráði að einhverju leyti hvernig, hvenær og hvar hann innir starf sitt af hendi.  19% svarenda telja sig hafa möguleika á starfsframa hjá Félagsþjónustunni en 56% telja sig hafa frekar eða mjög litla möguleika á starfsframa.  45% svarenda höfðu farið í starfsmannasamtal til yfirmanns á síðustu 12 mánuðum. 

80% svarenda eru stoltir af starfi sínu og 78% svarenda eru ánægðir í starfi.  Könnunin leiddi í ljós tölfræðilega marktækt samband á milli starfsánægju og sveigjanleika í starfi og þess að yfirmaður metur reglulega vinnuframlag og hrósar fyrir vel unnin störf.  Starfsánægja var meiri hjá þeim sem höfðu farið í starfsmannasamtal til yfirmanns á síðustu 12 mánuðum og sömuleiðis var starfsánægja meiri hjá þeim sem hafa stjórnunarábyrgð.

Fyrirlesari: Sigrún Júlíusdóttir, prófessor sigjul@hi.is  Félagsráðgjöf  við Háskóla Íslands

Að rannsaka jaðarhópa - gagnameðferð og gagnasöfnun

Í erindinu er sagt frá nýrri rannsókn á reynslu unglinga af starfi  með Hálendishópnum yfir tímabilið 1989-2000.  Þetta er sá hópur unglinga á höfuðborgarsvæðinu á aldrinum 13-16 ára á sem á við hvað mestan sálfélagslegan vanda að etja. 
Í fyrsta áfanga var framkvæmd forkönnun þar sem unnið var að kortlagningu allra skráðra gagna um þá 115 unglinga sem farið höfðu ferðir með Hálendishópnum umrætt tímabil. Forkönnunin leiddi í ljós að upplýsingar reyndust ósamkvæmar og brotakenndar þar eð skráningu og gagnameðferð var  mjög ábótavant.    Þannig reyndist torvelt en nauðsynlegt að handsama sem heillegastar upplýsingar til að undirbyggja  aðalrannsókn. Leitt er lyktum að því að greina megi hliðstæðu í vanda og umkomuleysi unglinganna sem í hlut eiga, starfsaðstæðum tilvísenda og þeim brestum þjónustunnar sem fram komu. Í öðrum áfanga var framkvæmd viðtalskönnun. Markmið hennar var að fá mynd af reynslu ferðalanganna af úrræðinu. Rætt var við 27 unglinga sem farið höfðu ferðir með Hálendishópnum yfir tíu ára þrískipt skeið þar sem 9 voru valdir úr hverju þeirra (upphaf, miðbik, loka). Athygli er beint af þeim sérstæða aðferðafræðilega og fagsiðferðilega vanda sem er samfara því að ná til  jaðarhópa af þessu tagi. Þá er stuttlega fjallað um helstu niðurstöður og þær tengdar umræðu um tilvísunarferli, skráningu og eftirfylgd í sálfélagslegu  meðferðar - og endurhæfingarstarfi.
Rannsóknin hefur verið gefin út á bók  Ævintýri á fjöllum. Rannsókn á reynslu unglinga af starfi með Hálendishópnum 1989-2000. Reykjavík:Háskólaútgáfan, 2002. 175 bls. 

Fyrirlesari: Steinunn Hrafnsdóttir, lektor steinhra@hi.is Félagsráðgjöf  við Háskóla Íslands

Vinnuumhverfi stjórnenda í félagsþjónustu á Íslandi
Rannsóknum á vinnu kvenna og karla  út frá kynjasjónarmiði hefur fjölgað mikið á síðustu áratugum.  Fjöldi rannsókna og kenninga eru einnig fyrir hendi um það hvernig hugmyndin um kyn skapast og endurskapast í þjóðfélögum (Sjá t.d. Roman, 1994, Alvesson & Billing, 1997, Hartmann, 1982, Walby, 1990).  Í stjórnunarfræðum hefur athyglinni sérstaklega verið beint að rannsóknum og þróun kenninga varðandi konur í stjórnunarstörfum. Má skipta þeim rannsóknum  í nokkra flokka. Í fyrsta lagi er um að ræða rannsóknir sem beint hafa athyglinni að muninum milli kvenna og karla. Í öðru lagi má nefna rannsóknir sem leggja áherslu á hvernig skipulag og menning stofnana  hafa áhrif á starfsfólk  (organizational context). Í þriðja lagi rannsóknir sem lúta að kynjamismunun (discrimination) og í fjórða lagi rannsóknir um vald í stofnunum (Adler & Izraeli, 1994; Padgett, 1993).

Þessar rannsóknir hafa að meginstefnu til beinst að kvenstjórnendum hjá einkafyrirtækjum og opinberum stofnunum þar sem konur eru í minnihluta og mismunun gagnvart þeim. Mun minni áhersla hefur verið á að rannsaka kven-og karlstjórnendur sem vinna á vinnustöðum þar sem konur eru í meirihluta. Þó hafa slíkar rannsóknir verið gerðar á kven-og karlstjórnendum í félags, heilbrigðis og skólakerfi t.d. í Noregi,  Bretlandi og á Íslandi

Erindið er byggt á rannsókninni vinnuumhverfi stjórnenda í félagsþjónustu á Íslandi. Rannsóknin byggir á  megindlegri og eigindlegri gagnaöflun og var athyglinni beint að spurningunni um hvort kynferði hefði áhrif á ýmsa þætti  í vinnuumhverfi stjórnendanna. Í erindinu verður fjallað um  markmið rannsóknarinnar, aðferðir sem notaðar voru og kynntar verða niðurstöður um hlutverk, stjórnunaraðferðir og vinnuumhverfi þar sem konur vinna í meirihluta. Niðurstöður verða bornar saman við erlendar rannsóknir á þessu sviði.

 

 
